FORVARNIR
Sturla Kristjánsson skrifar um skólasýn.

Ásókn barna og unglinga í áfengi og eiturlyf er mörgum áhyggjuefni.  Áföll, kvíði og þjáning eru hlutskipti alltof margra ungmenna.  Þjáning og sársauki eru óbærileg og lífsflóttinn er auðveldaður með vímugjöfum.  Ásókn í vímu er ekki gleðileikur, þvert á móti flótti frá óbærilegum veruleika, kvöl og pínu.  


Hvað getum við gert, hvernig getum við forðað ungu fólki frá slíkum örlögum?  


Við getum byrjað á því að vera ungu fólki góðar fyrirmyndir með því að vera sjálfum okkur samkvæm, gera rétt þola ei órétt, ástunda heiðarleik og sanngirni.  

Við eigum líka að uppræta ofbeldi gegn börnum, andlegt sem líkamlegt með opinni umræðu, fræðslu og aðstoð.  

Við verðum að ráðast gegn kynferðislegri misnotkun barna og unglinga.  

Þá eigum við að bæta grunnskólann svo hann skili betur því hlutverki mannræktar og mennta til lífsleikni sem honum ber, tryggi ungviði áfallalausa skólagöngu, uppræti vanmátt, kvíða, kjarkleysi og feimni og geti heilað og grætt þau sár sem á falla utan skólans.  

Innan grunnskólans má vinna forvarnastarf, skilgreina áhættuhópa og aðstoða þá sem þeim tilheyra.  Ég vil benda á þá áhættuhópa sem ég tel skilgreinanlega.  


Fyrstan áhættuhóp tel ég stúlkur, sem hafa orðið fyrir kynferðislegri áreitni eða misnotkun.  Flest verða slík áföll utan skólans en einnig er það til að kennarar bregðist svo trausti og misnoti svo aðstöðu sína að nemendur þeirra verði aldrei samir eftir.  Þolendurnir lifa í þögn og kvöl.  


Annan áhættuhóp tel ég unglinga sem í einangrun og einsemd glíma við óræða kynhneigð sína, uppgötva jafnvel sér til skelfingar að þeir séu samkynhneigðir.  


Þriðja hópinn vil ég nefna þau ungmenni sem bognað hafa og guggnað, eru með brotna sjálfsmynd, óörugg, kjarklaus óframfærin og feimin;  félagslega fötluð.  


Fjórða hópinn nefni ég drengi, sem 14-16 ára eru taldir svo illa settir námslega og sýna af sér slíka hegðan að þeir eigi ekki lengur samleið með ”venjulegum” nemendum.  Oftast eru þessir drengir vel greindir, misþroska og hafa lent í erfiðleikum með lestrarnám, jafnvel illa læsir við skólalok.  Vegna lestrarvanda hefur allt nám þeirra meira og minna misfarist.  Sumir hafa alla tíð verið erfiðir og jafnvel “hafðir fyrir öllu illu” en aðrir týnst og skólinn látið þá afskiptalausa.  Þegar líður að leikslokum fara gjarnan allir að brjótast um og draga að sér neikvæða athygli og harkaleg viðbrögð.  


Aðstæður skóla leyfa sjaldan vandaða uppeldisvinnu eða handleiðslu.  Er þá oft gripið til þeirra uppeldisaðferða sýna þeim ýmist afskiptaleysi eða hörku.  Úrræðaleysi rekur skólann til þess að beita þessum aðferðum sem jafnan gefast verst og virðast öðrum aðferðum fremur auka á vansæld, óöryggi, mótþróa og andfélagslega hegðan ungmenna og þá er oft orðið stutt í vímuefnanotkun.  


Þessu verður að breyta.  Við getum breytt áherslum í lestrarkennslu svo erfiðleikar sumra nemenda við að ná tökum á lestri verði ekki til þess að buga þá og brjóta, yfirskyggja allar þeirra sterku hliðar, spilla skólagöngunni og jafnvel skaða þá fyrir lífstíð.  

Leggja verður áherslu á að þroska almennt og fumlaust lesnæmi skyngetu okkar, tilfinninga og þá greindar, jafnt á innhverfi okkar sem umhverfi.  


Nú er því haldið fram, að þeir sem glíma við svo nefnda “dyslexiu” séu almennt vel greindir og búi auk þess yfir sérstökum hæfileikum er snýr að skynjun, hugmyndaauðgi og innsæi.  Þá er því haldið fram að gjarnan fari saman ofurburðir til íþróttaafreka, listsköpunar, tækni- og verkfræði eða stjórnkænsku og vangeta til ”hefðbundins” lestrarnáms.  


Sú reynsla hlýtur að vera sár og bitur að búa yfir hæfni og styrk sem einskis er metinn en vera dæmdur og markaður bás af veikleikum sínum.  Er það ekki einelti?  
Raunhæfasta forvarnastarfið er í því fólgið að forða börnum og unglingum frá auðmýkjandi og niðurlægjandi reynslu, afskiptaleysi, ranglæti og harðræði.  


Við getum þegar hafist handa og dregið úr áföllum í skóla.  Við getum litið að uppeldisaðferðum eða stíl í skólastarfi.  


Leitt hefur verið í ljós að börnum og unglingum, sem búa við uppeldislegt afskiptaleysi er öðrum erfiðara að fóta sig í lífinu og leita meira í áfengi og eiturlyf en jafnaldrar.  Börn og unglingar, sem búa við skipandi uppeldi standa þeim næst sem áhættuhópur, þá koma þau í þriðja sæti sem búa við undanlátsemi.  Langbest standa svo þau ungmenni sem búa við leiðandi uppeldi.    


Þessar niðurstöður virðast sjálfgefnar og  gefa kjörið tækifæri til þróunarvinnu í skólum um samskipti og uppeldisstíl. 

Látum börnin okkar finna að þau séu mikils metin, ávinningur þessarar kynslóðar, fyrirheit um framtíð.  Hjálpum þeim að efla með sér sjálfsvirðingu og jákvæða sjálfsmynd.  Sýnum skilning á vandamálum, leiðbeinum, hrósum og hvetjum alla til að leggja sig fram, finna styrk sinn og takmörk.  


Sýnum þeim umhyggju og athygli, hvetjum þau til dáða og veitum þeim skilyrðislausa ást, sem elur af sér öryggi og traust.  

 Höfundur er sálar- og uppeldisfræðingur og Davis ráðgjafi. 

